Að vera skólaforeldri  
Hvenær verða foreldrar skólaforeldrar? Það verða þeir þegar barnið þeirra byrjar skólagöngu sína. Hvað felst í því að vera skólaforeldri? Þegar barn hefur skólagöngu sína þá hefja foreldrarnir jafnframt áralangt samstarf við viðkomandi stofnun. Það hvernig þetta samstarf er getur skipt sköpun fyrir líðan barnsins og ánægju þess í skólanum. 

Flest íslensk börn byrja nú skólagögnu sína tveggja til þriggja ára gömul og samkvæmt nýrri athugun Leikskólaráðs þá dvelja börn í Reykjavík að meðaltali 7,4 klst. á dag á leikskóla. Ljóst er að uppeldi leikskólabarna er hvoru tveggja á herðum foreldra sem og starfsfólks leikskóla. Jón Torfi Jónasson hefur meðal annars bent á þetta og spyr m.a. hvort ekki sé eðlilegt að fram fari almenn umræða um hlutverk foreldra þegar vistunartími er orðinn svona langur, hver sé ábyrgð foreldra og hvort foreldrar hafi skyldu til að hafa frumkvæði að samstarfi?¹
Næg verkefni fyrir foreldrafélög

Samskipti foreldra og starfsfólks leikskóla eru oftast tíð þar sem foreldrar fara daglega inn í leikskólann og þá gefst oft tækifæri til samskipta „í fataklefanum“. Þar hittast líka foreldrar og geta rætt um ýmislegt sem snertir börnin. Þrátt fyrir þessa nánd er skipulagt samstarf á leikskólum nauðsynlegt. Starfsemi foreldrafélaga á leikskólum er mjög mikilvæg og verkefnin næg.

Starfsemi foreldrafélaga er í föstum skorðum víða þar sem skapast hafa hefðir um það hvaða verkefnum félögin sinna.  Verkefnin tengjast oft jólaböllum, sveitaferð, vorhátíð eða slíku. Eins hafa mörg foreldrafélög reynt að skapa vettvang fyrir foreldra til að hittast með börnin um helgar t.d. með því að auglýsa sundtíma eða annars konar samverustundir á ákveðnum tíma. Samkvæmt reglugerð um leikskóla eiga foreldrafélögin líka að huga að innra starfi leikskólans. Í því felst m.a. að kynna sér skólanámskrána og bera saman við aðalnámskrá, fá kynningu á markmiðum skólans og áætlun hvers árs, kynna sér þróunarverkefni sem kunna að vera í gangi og ekki síður að fylgjast með fundargerðum leikskólanefndar og umræðunni í samfélaginu um þetta skólastig. 

Ávinningur samstarf er töluverður

Hver er ávinningur af foreldrastarfi í leikskóla? Skiptir það einhverju máli fyrir foreldra að gefa sér tíma til að sinna því? Sýnt hefir verið fram á að foreldrasamstarf hefur alltaf jákvæð áhrif á skólastarf og þátttaka foreldra leiðir til betra skólastarfs til hagsbóta fyrir öll börn.² Í aðstæðum þar sem kennarar og foreldrar vinna saman á árangursríkan hátt njóta kennarar stuðnings foreldra og foreldrar stuðnings kennara ef svo ber undir. Slíkur stuðningur gefur kennurum aukinn kraft til að takast á við starf sitt og er stuðningur við uppeldishlutverk foreldra. Rannsóknir gefa til kynna jákvæðara viðhorf kennara gagnvart kennslu og skólanum  þegar foreldrar taka virkan þátt í skólastarfinu og einnig að foreldrar fái jákvæðara viðhorf til skólastarfsins sem og aukinn skilning á starfi kennarana.3 
Eins og í öllu skólastarfi þá er mikilvægt fyrir foreldra að kynnast skólanum sem barnið þeirra dvelur í stóran hluta dagsins. Það að kynnast starfsfólkinu, öðrum börnum, foreldrum barnanna og þeim verkefnum sem eru í gangi skiptir einnig máli m.a. til að geta rætt við barnið um dagleg verkefni. Að þekkja börnin sem barnið þitt talar um og að geta leitt það áfram í samræðum um þau verkefni sem það er að fást við hverju sinni, hvort sem það er göngutúr um eða föndur, skiptir barnið miklu máli. Sýnt hefur verið fram á að það eykur vellíðan barna að finna að við þekkjum til og höfum áhuga á því sem þau eru að gera í leikskólanum. Þannig fá þau óbein skilaboð um að það sem þau eru að fást við í leikskólanum er mikilvægt.  
Gagnkvæmt traust og virðing
Að taka þátt í foreldrafélagi er besta leiðin til þess að kynnast vel þeirri stofnun sem tekur þátt í uppeldi á barninu manns og opnar einnig möguleika á því að geta haft áhrif á starfið og það umhverfi sem barninu manns er búið. Forsenda öflugs foreldrasamstarfs er gangkvæmt traust og virðing milli foreldra og starfsfólks leikskóla. Hvorir tveggja þurfa að gefa sér tíma til að byggja upp slíkt traust því án þess er ekki hægt að byggja upp lýðræðislegt samstarf. 

Skólastofnanir hafa á undaförnum árum komið æ meir að uppeldi barna þar sem dvalartími þeirra á þessum stofnunum hefur lengst nokkuð síðustu ár og sífellt yngri börn dvelja 7-9 tíma á dag á leikskólum. Á leikskólum er unnið mjög gott starf og lang flestir foreldrar eru mjög ánægðir með þá þjónustu sem þeir og börnin þeirra fá. Spurning er hvort það er samt ekki kominn tími til að staldra aðeins við og skoða hvar fer fram umræða um uppeldi og ábyrg foreldra annars vegar og fagfólks hins vegar. Til að uppeldi skili sem bestum árangri þurfa foreldrar og skólastarfsfólk að ræða saman um aðferðir og leiðir í uppeldi. Nokkur sveitarfélög hafa stigið það skref að bjóða foreldrum og skólastarfsfólki á uppeldisnámskeið þannig að allir sem koma að barninu þekki sömu uppeldisaðferðirnar og geti beitt þeim bæði á leikskólanum og heima. Verður fróðlegt að fylgjast með því hverju sú þjónusta skilar. 
Foreldrar eru hagsmunahópur

Foreldrar eru hagsmunahópur sem þarf að huga að velferð barna sinna og fylgjast með því hvernig þjónusta skólakerfisins þróast. Leikskólarnir eins og aðrir skólar þurfa að hafa frumkvæði að samstarfi en foreldrar þurfa líka að vera vakandi og knýja á um virkt samstarf ef það er ekki til staðar. Samtal foreldra um það sem vel er gert eða betur má fara er mikilvægt til að veita skólum og sveitarfélögum aðhald og skilboð um hvert stefna skal í málefnum skóla. Í hverju sveitarfélagi er leikskólanefnd sem fjallar um málefni leikskóla viðkomandi sveitarfélags. Þar eiga foreldra einn fulltrúa sem hefur málfrelsi og tillögurétt. Til þess að viðkomandi aðili virki sem talsmaður foreldra þarf hann að heyra frá sínu baklandi og geta miðlað til þeirra upplýsingum um það sem umræðan snýst. Í flestum sveitarfélögum eru nokkrir leikskólar. Til þess að auðvelda upplýsingaflæði og skapa umræðu um málefni leikskólanna er kjörið fyrir foreldrafélög í hverju sveitarfélagi að stofna svokölluð svæðasamtök þar sem fullrúar þeirra funda reglulega ásamt fulltrúa foreldra í leikskólnefnd.

